
Vendim nr. 258 datë 23.11.2017
Kolegji i Gjykatës Kushtetuese të Republikës së Shqipërisë, i përbërë nga:

Bashkim Dedja, 
Kryetar  i  Gjykatës Kushtetuese

Fatmir Hoxha,

Anëtar   i      
“            “

Fatos Lulo,

Anëtar   i       
“            “

në datën 23.11.2017 mori në shqyrtim paraprak kërkesën me nr.258 Akti, që i përket:

KËRKUES:

ILIR ZAKA
OBJEKTI:
Shfuqizimi si të papajtueshme me Kushtetutën i vendimeve nr.00-2016-2225, datë 13.07.2016 të Kolegjit Civil të Gjykatës së Lartë; nr.10-2013-1580 (719), datë 29.10.2013 të Gjykatës së Apelit Durrës; nr.1169, datë 26.04.2012 të Gjykatës së Rrethit Gjyqësor Durrës. 
BAZA LIGJORE:
Nenet 42/1/2, 131/1/f dhe 134/1/i të Kushtetutës së Republikës së Shqipërisë; nenet 1, 5 dhe 6 të Konventës Europiane për të Drejtat e Njeriut (KEDNJ) dhe neni 4 i protokollit nr.7 të saj; nenet 27, 31, 71, 71/a, 72 e vijues të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”.
Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,
V Ë R E N:
I

1. Nga materialet që shoqërojnë kërkesën rezulton se ndërmjet kërkuesit dhe subjektit të interesuar ekziston një mosmarrëveshje lidhur me pronësinë e një trualli në qytetin e Durrësit. Subjekti i interesuar pretendon se është bashkëpronar në këtë truall dhe për këtë arsye ka ngritur kërkesëpadi në gjykatë kundër kërkuesit, ku kërkon të njihet si bashkëpronar.

2. Gjykata e Rrethit Gjyqësor Durrës, me vendimin nr.1169, datë 26.04.2012, ka vendosur: “Pranimin pjesërisht të kërkesëpadisë. Detyrimin e të paditurit, Ilir Zaka (Çobani) të njohë pronare paditësen Drita Ilija në 1/6 pjesë të pasurisë truall me nr.2091, zona e kadastrave nr.8512, me sipërfaqe 500 m². Rrëzimin e kërkesëpadinë për pjesën tjetër. Të ligjërojë sigurimin e padisë të dhënë me vendimin e datës 23.08.2011, pjesërisht duke urdhëruar Zyrën Vendore të Regjistrimit të Pasurive të Paluajtshme Durrës të mos kryejë asnjë veprim për sa i përket shitjes nga firma “Rei” sh.p.k., tek i padituri Ilir Zaka (Çobani) për apartamentet me sipërfaqe 64.25 m², 111.6 m², 105.76 m², 95.75 m², 84 m², 64.25 m² dhe një vend parkimi të përftuara nga i padituri Ilir Zaka (Çobani), me kontratën e sipërmarrjes nr.1922 rep, nr.kol.652, datë 25.05.2008, me palë: sipërmarrës i paditur shoqëria e ndërtimit “Rei” sh.p.k. dhe përftues i padituri Ilir Zaka (Çobani), përpiluar tek notere A.S.”.

3. Gjykata e Apelit Durrës, me vendimin nr.10-2013-1580 (719), datë 29.10.2013, ka vendosur lënien në fuqi të vendimit nr.1169, datë 26.04.2012 të Gjykatës së Rrethit Gjyqësor Durrës.

4. Kolegji Civil i Gjykatës së Lartë në dhomën e këshillimit, me vendimin nr.00-2016-2225, datë 13.07.2016, ka vendosur mospranimin e rekursit të ushtruar nga kërkuesi.
II
5. Kërkuesi i është drejtuar Gjykatës Kushtetuese në datën 13.10.2017 për shfuqizimin e vendimeve të gjykatave të zakonshme, duke parashtruar në mënyrë të përmbledhur si vijon:

5.1.  Gjykata e Rrethit Gjyqësor Durrës ka cenuar standardin e arsyetimit të vendimit gjyqësor, pasi vendimit i mungon arsyetimi ligjor i shkaqeve që e kanë çuar gjykatën në pranimin pjesërisht të padisë.
5.2. Gjykata e Rrethit Gjyqësor Durrës ka dalë jashtë objektit të padisë kur ka vendosur pavlefshmërinë relative të kontratës së dhurimit, pasi në fakt paditësi kishte kërkuar pavlefshmërinë absolute të saj.
5.3. Edhe Kolegji Civil i Gjykatës së Lartë ka cenuar standardin e arsyetimit të vendimit gjyqësor, pasi nuk ka shqyrtuar aspak pretendimet e ngritura në rekurs, nuk i ka kundërshtuar dhe nuk është shprehur fare në lidhje me to.
III
Vlerësimi i Kolegjit

6. Kolegji vlerëson se kërkuesi legjitimohet ratione personae, në kuptim të neneve 131/1/f dhe 134/1/i të Kushtetutës. Në lidhje me legjitimimin ratione temporis, sipas nenit 71/a, shkronja “b”, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar, Kolegji vëren se afati për paraqitjen e ankimit kushtetues individual është 4 muaj nga konstatimi i cenimit, dispozitë që ka hyrë në fuqi në datën 01.03.2017. Bazuar në aktet bashkëlidhur kërkesës rezulton se vendimi më i fundit në kohë i kundërshtuar  nga kërkuesi është i Kolegjit Civil të Gjykatës së Lartë, i datës 13.07.2016, kurse kërkesa është paraqitur në Gjykatë në datën 13.10.2017, pra jashtë afatit ligjor. 

7. Në vështrim të sa më sipër, Kolegji vlerëson se për sa kohë kërkesa është paraqitur jashtë afatit ligjor 4-mujor, kërkuesi nuk legjitimohet ratione temporis për vënien në lëvizje të juridiksionit kushtetues.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,
V E N D O S I:
· Moskalimin e çështjes për shqyrtim në seancë plenare.

